
                                                                «Կյանքում ոչ ոք անձեռնմխելի չէ  

                                                                                                 հիվանդություններից: Մի ծիծաղեք  

                                                                                                 հաշմանդամ, հիվանդ մարդկանց վրա,                     

                                                                                                 քանի որ նրանց տեղում հեշտությամբ  

                                                                                                 կարող եք ինքներդ ձեզ գտնել»: 

 

 

Ներածություն 

 

Մարդիկ տարբեր են, դա բնական է, և այդ տարբերությունն էլ ցանկացած հասարակություն 

դարձնում է ավելի հարուստ, և, հետևաբար, այն պետք է իր արտացոլումը գտնի նաև 

դպրոցում: Դպրոցները պետք է ապահովեն բոլոր երեխաների մասնակցությունը` 

օգտագործելով տարբեր մոտեցումներ (այդ թվում՝ անհատական մոտեցումներ) ու 

մեթոդներ:  

Երեխաների դժվարությունները կրթության մեջ կարող են շատ տարբեր լինել: Օրինակ, 

նրանք կարող են դժվարություններ ունենալ կարդալիս, գրելիս, թվերի հետ աշխատելիս 

կամ շրջապատող մարդկանց հետ հաղորդակցվելիս, որի համար նրանց պետք է օգնել՝ 

լրացուցիչ աջակցելով դպրոցում և համագործակցաբար աշխատելով ծնողների հետ: 

Երեխաների մի խմբի համար այդ դժվարությունները կարող են պայմանավորված լինել 

հաշմանդամությամբ, որը հանրակրթական ծրագրի յուրացումը դարձնում է ավելի բարդ: 

Որոշ երեխաների համար այդ խնդիրները ժամանակավոր դժվարություններ են հանդիսա-

նում, մինչդեռ մյուսների համար դրանք կարող են լինել երկարատև և մշտական մասնագի-

տական աջակցություն պահանջող խնդիրներ։ 

Կրթության առանձնահատուկ պայմանների կարիք ունեցող երեխաների 

արդյունավետ կրթության կազմակերպման ուսումնական նյութերի 

հարմարեցումներ 

 Դասարաններում ուսուցիչները հաճախ են բախվում դժվարությունների՝ ուսումնական 

ծրագիրը բոլոր երեխաների համար հավասարապես մատչելի դարձնելու գործընթացում։ 

Կախված մտավոր, վարքային, հուզական, զգայական և ֆիզիկական զարգացման 

առանձնահատկություններից՝ երեխաները տարբեր կերպ են յուրացնում ուսումնական 

նյութը և ակադեմիական առաջընթաց գրանցելու համար կարող են տարբեր 

հարմարեցումների կարիք ունենալ, օրինակ՝ հավելյալ պարապմունքների, աշխատանքն 

ավարտին հասցնելու համար՝ հավելյալ ժամանակի, ինչպես նաև մեծ տառաչափերով 

տեքստերի, աուդիո ձայնագրությունների և էլեկտրոնային նյութերի։ Ուսումնական 

ծրագրով նախատեսված աշխատանքները հաճախ դժվար է լինում իրականացնել առանց 

էական հարմարեցումների։ Հարմարեցումների կարիք կարող է ծագել ինչպես ուսումնական 

ծրագրերի և նյութերի մասով, այնպես էլ՝ գիտելիքների ստուգման ձևերի և դասավանդման 

մեթոդների։ Առանց հարմարեցումների՝ ինչպես սովորողը, այնպես էլ ուսուցիչը հաճախ 

կարող են կանգնել դժվարությունների առջև։ Առհասարակ, ցանկացած երեխայի 

ուսումնառությունը դասարանում հաջողությամբ կազմակերպելու գրավականներից մեկը 

առաջադրանքների և ուսումնական գործընթացների հարմարեցումներն ու 

փոփոխություններն են երեխաների կրթական կարիքներին համապատասխան։ Սակայն 

միշտ չէ, որ ակնհայտ է լինում, թե ո՛ր հարմարեցումները և փոփոխությունները կնպաստեն 

կոնկրետ աշակերտի ուսումնառության բարելավմանը, կամ ինչպես է պետք փոխել 

առաջադրանքը, դասի պլանը, գնահատման մեխանիզմը, ուսումնական միջավայրը։ Երբեմն 

հարմարեցումներն ապահովելը կարող է շատ պարզ ու հեշտ լինել, օրինակ՝ աշակերտին 

առջևում կամ հետևում նստեցնելը, լուսամուտից հեռու տեղափոխելը, դասարանում 

աղմուկը նվազեցնելը, իսկ երբեմն հարմարեցումները կարող են ներառել նոր նյութի 

ներկայացման ձևի փոփոխություն՝ հաշվի առնելով աշակերտի սովորելու ունակությունը։ 

Ուսումնական նյութի և ուսումնական գործընթացի հարմարեցման վերբերյալ տարբեր 

մոտեցումների և մեթոդների կիրառումը կօգնի ուսուցիչներին կրթական գործընթացը 

հասանելի դարձնել միևնույն դասարանում սովորող կրթական տարբեր կարիքներ ունեցող 

երեխաների համար, ինչը շահեկան կլինի նաև տվյալ դասարանում սովորող բոլոր 

աշակերտների համար; 

Գործնական խորհուրդներ ուսուցիչներին  

Կրթական համակարգը բոլոր աշակերտների համար սահմանում է ընդհանուր 

ուսումնական ծրագիր, արդյունքում օգտվում են այն աշակերտները, որոնց 

ուսումնառության ոճը և գիտելիքների մակարդակը համապատասխանում են տվյալ 

ուսումնական պլանին։ Հիմնականում, եթե ուսուցման մեթոդը համապատասխանում է 

աշակերտի գիտելիքների  յուրացման ոճին, ապա ուսումնառությունն ավելի բնական և 

դյուրին է լինում, արդյունքները բարելավվում են, և ուսումնառության համար անհրաժեշտ 

ժամանակը նվազում է: Oրինակ, եթե աշակերտը ավելի շատ հիմնվում է տեսողական, քան 

լսողական զգայարանի գործունեության վրա, ապա, առանց օժանդակ զննական նյութերի, 

նրա համար շատ դժվար կլինի առաջընթաց գրանցել սահմանված ժամանակահատվածում։ 

Արդյունքում ստացվում է այնպես, որ ուսումնական նյութերը և մեթոդները 

համապատասխանում են դասարանում սովորող միայն որոշակի թվով երեխաների 

կրթական կարիքներին։ Ընդհանրապես, բոլոր մարդիկ տարբեր կերպ են սովորում․ ոմանք 

ավելի լավ են յուրացնում ստացված գիտելիքները տեսողական զգայարանի, մյուսները՝ 

լսողական կամ այլ զգայարանների միջոցով։  

«Կրկնակի կոդավորման» տեսությունն, օրինակ, պնդում է, որ տեղեկատվությունը 

մշակվում է երկու՝ իրարից անկախ ուղիներով, երբ ուղիներից մեկը մշակում է տեքստը կամ 

ձայնը, մյուսը մշակում է նկարները, պատկերները, գծապատկերները։ Սփերիի Նոբելյան 

մրցանակի արժանացած «Ուղեղի աջ և ձախ կիսագնդերի մտածողության» մոդելը առաջ է 

քաշում այն տեսությունը, ըստ որի, աջ և ձախ կիսագնդերն իրականացնում են իրարից 

տարբեր գործառույթներ։ Ուղեղի ձախ կիսագունդը պատասխանատու է խոսքի, 

տրամաբանության և վերլուծության, իսկ աջը՝ զգայական և ստեղծագործական 

ունակությունների զարգացման համար, ուստի, զննական մեթոդների կիրառումը 

նպաստում է երկարատև հիշողության ձևավորմանը և մտապահման բարելավմանը։ 

«Կրկնակի կոդավորումը» համարվում է չափազանց արդյունավետ ուսուցման եղանակ, դրա 

պարզ օրինակ է տեղեկատվության՝ ձայնային և տեքստային տարբերակների 

ներկայացումը։ Երկու կիսագնդերի միաժամանակյա գործունեությամբ իրականացված 

ուսումնառությունը առավել արդյունավետ է։ Ռոսը և Դերվանը փաստում են, որ որքան շատ 

են համագործակցում ուղեղի երկու կիսագնդերը, այնքան մեծանում է վերջինիս՝ սովորելու 

և ստեղծագործելու ներուժը: Այսպիոսվ, ակնհայտ է դառնում, որ չկա այնպիսի մեթոդ, որն 

արդյունավետ լինի բոլոր երեխաների համար, ինչպես չկա այնպիսի կոշիկ, որը 

կկարողանան հագնել բոլոր տարիքի երեխաները։ Օրինակ՝ խմբային բարձրաձայն 

ընթերցանության բարելավմանն ուղղված տեխնիկաներից մեկն է միայն, որը կարող է 

ընտրել ուսուցիչը՝ ելնելով երեխաների կրթական կարիքներից։ Հետազոտողները հանգել են 

այն եզրահանգմանը, որ տարբեր մոտեցումների կիրառումը մեծ հնարավորություններ է 

տալիս սովորողներին։ Տարբեր մոտեցումների արդյունավետության վերաբերյալ 

հետազոտությունները փաստում են, որ մի քանի մեթոդների համադրությունն ավելի 

նշանակալի ազդեցություն է թողնում, քան մեկ արդյունավետ մեթոդի կիրառումը: 

Այնուամենայնիվ, շատ կրթական ծրագրեր հաշվի չեն առնում սովորողների անհատական 

տարբերությունները, գիտելիքները, ուսումնական նպատակներն ու ուսումնառության ոճը, 

այն է՝ տեղեկատվություն ստանալու և մշակելու եղանակի առանձնահատկությունները, 

առավելությունները և նախասիրությունները։ Վերջին տասնամյակներում 

մանկավարժության մեջ մեծ ջանքեր են գործադրվում ուսումնական ծրագիրը բոլոր 

սովորողների համար ավելի մատչելի և հասանելի դարձնելու ուղղությամբ, 

մասնավորապես, ուսումնական նյութի հարմարեցման, ուսումնառության համընդհանուր 

ձևավորման, էլեկտրոնային ուսուցման և այլ նորարարությունների միջոցով։ Սակայն, 

անհերքելի է այն փաստը, որ ոչ մի համակարգիչ, ոչ մի հարմարեցված դասի պլան չի կարող 

փոխարինել ուսուցչին։ Ամենակատարյալ գործիքներն անգամ անօգուտ են, եթե դրանք չի 

կիրառում տեղեկացված, երեխաների կարողություններին և դժվարություններին 

քաջատեղյակ, միշտ ուղղորդող և մոտիվացնող ուսուցիչը։ Նշված մոտեցումներն օգնում են 

ուսուցչին ավելի շատ ժամանակ խնայել և արդյունավետ աշխատել, սակայն չեն կատարում 

աշխատանքը նրա փոխարեն։ 

Ուսումնառության համընդհանուր ձևավորում 

 Ուսումնառության համընդհանուր ձևավորումը (ՈՒՀՁ) հենվում է համընդհանուր դիզայնի 

սկզբունքների վրա, ըստ որի, բոլոր հաստատությունները, ապրանքներն ու 

ծառայությունները պետք է հասանելի լինեն բոլոր մարդկանց՝ անկախ նրանց զարգացման 

առանձնահատկություններից։ Համընդհանուր ձևավորումն ուղղված է սովորողների` 

որպես «սովորական» և «առանձնահատուկ» երեխաների տարբերակումը վերացնելուն՝ 

ելնելով այն հանգամանքից, որ յուրաքանչյուր  անհատ տարբեր կերպ է սովորում և 

բազմազան մոտեցումների կիրառումը կօգնի բոլոր սովորողներին։ Ուսումնառության 

համընդհանուր ձևավորումը ենթադրում է դասարանային հարմարեցումներ, օրինակ՝ երբ 

ուսուցիչը այնպես է կազմում դասի պլանը, որ այն հարմարեցված լինի որքան հնարավոր է 

շատ երեխաների կրթական կարիքներին. ասենք՝ պատմության տեքստը կարող է 

գրաֆիկական ուղեցույցներ և հարցեր պարունակել այն սովորողների համար, ում համար 

դասագիրքը շատ բարդ է և հակառակը՝ հավակնոտ լինել այն սովորողների համար, ում 

համար այն չափազանց հեշտ ու անհետաքրքիր է։ Դասարանում ուսումնառության 

համընդհանուր ձևավորման կիրառումը միտված է ներառական գործընթացի 

բարելավմանը։ Այն ենթադրում է, որ ուսուցիչը դասի պլանը կազմելիս պետք է հաշվի առնի 

դասարանում սովորող բոլոր երեխաների առանձնահատկությունը և այնպիսի մեթոդներ 

կիրառի, որ բոլորին հասանելի լինի նոր նյութը, բոլորը մասնակցեն և ներգրավված լինեն 

դասագործընթացում։ Ուսումնառության համընդհանուր ձևավորման օրինակ է, երբ 

ուսուցիչը նոր նյութը ներկայացնելիս օգտագործում է փոքրիկ տեսանյութեր, երգեր, 

տարբեր պատկերների ցուցադրություն կամ կազմակերպում է խմբային, խաղային կամ 

գործնական աշխատանքներ, որոնց ընթացքում ակտիվանում են աշակերտների ընկալման 

ու մտածողության տարբեր ձևերը։ 

Բավականին արդյունավետ է նաև, երբ ուսուցիչը տեղեկացնում է սովորողներին 

անելինքերի մասին և միաժամանակ թեմաների հաջորդականությունը պատկերող 

պաստառ է կազմում, որպեսզի երեխաներն իմանան, թե ինչ է սպասվում հաջորդիվ: Շատ 

հաճախ երեխաներն իրենք էլ կարող են մասնակցել այդ աշխատանքին։ Դա շատ օգտակար 

է աուտիզմ, ուշադրության պակաս և գերակտիվություն ունեցող աշակերտների, ինչպես 

նաև ուսումնառության մեջ դժվարություններ ունեցող աշակերտների համար, քանի որ այն 

ապահովում է կանխատեսելիությունը և երեխային նախապատրաստում է հաջորդ 

քայլերին։ 

Ուսումնական նյութի փոփոխություն և հարմարեցում 

Ուսումնական նյութի փոփոխությունները երեխայի ուսուցման և ուսումնառության 

եղանակների փոփոխությունն է։ Փոփոխությունների օրինակ է, երբ ուսուցիչը 

առաջադրանքը հեշտացնում է, որպեսզի երեխային չհանձնարարի նույն բարդության 

աշխատանք, ինչ՝ մյուսներին։ Հարմարեցումներն օգնում են սովորողին կատարել 

առաջադրանքներն իրենց առանձնահատկությունների շրջանակներում, և գիտելիքների 

ստուգմանը մասնակցել իր հնարավորությունների ու կարողությունների չափով: Օրինակ, 

գիտելիքների ստուգման հարմարեցում է համարվում, երբ ուսուցիչը թույլ է տալիս գրելու 

դժվարություն ունեցող աշակերտին դասը պատասխանել բանավոր կերպով: Աշակերտը 

պատասխանում է դասին նույնքան լիարժեք, որքան մյուսները, սակայն ստիպված չի լինում 

գրել իր պատասխանները` ցույց տալու համար, որ յուրացրել է տրված գիտելիքները: 

Հարմարեցումների ապահովման գլխավոր նպատակը երեխային սովորելու, դասին 

արդյունավետ մասնակցելու և ինքնադրսևորվելու հնարավորություն տալն է։ 

Դասարաններում հարմարեցումները կարող են տարբեր լինել՝ կախված ուսուցչի՝ դասի 

պլանավորման, նախապատրաստական աշխատանքներից, ինքնուրույնության և հավելյալ 

ուսումնական ռեսուրսների անհրաժեշտությունից։ Շամը և Սթիքլերը նշում են, որ 

աշակերտի կամ աշակերտների խմբի համար հարմարեցումներ կազմակերպելիս 

ուսուցիչները կարող են դիտարկել հետևյալ հարմարեցումները․ 

  անմիջական աջակցություն ցուցաբերել աշակերտին ուսումնական նյութի կիրառման 

ընթացքում, 

  փոփոխել դասը, օգտագործել լրացուցիչ ուսումնական նյութեր, 

  պարզեցնել ուսումնական նյութերը, 

  սովորեցնել երեխաներին օգտվել ուսումնական նյութերից:  

Հետազոտողները նշում են, որ բոլոր դասարանների աշակերտները գնահատում են այն 

ուսուցիչներին, ովքեր հարմարեցնում են դասը` իրենց կրթական կարիքներին 

համապատասխան, սակայն միևնույն ժամանակ, աշակերտներն ու նրանց ծնողները 

գտնում են, որ հաճախ բացակայում են իրենց անհրաժեշտ հարմարեցումները։  Երբեմն 

նույնիսկ փոքրիկ փոփոխությունը, որն ուսուցիչը նախատեսում է դասի պլանում ԿԱՊԿՈՒ 

երեխայի համար, կարող է մեծ ազդեցություն ունենալ երեխայի ինքնավստահության և 

դասապրոցեսում մասնակցության տեսակետից։ Սա չափազանց կարևոր է նաև 

ուսուցիչների համար, քանզի յուրաքանչյուր ուսուցիչ ցանկանում է, որ իր աշակերտը 

դասապրոցեսում հաջողություններ ունենա։ 

Հասկացություն ներառական կրթության մասին 

Ամբողջ աշխարհում հաշմանդամ երեխաները կազմում են զգալի խոցելի խումբ և 

անհրաժեշտ է կարևորել այն հանգամանքը, որ այս երեխաների համար պետք է ստեղծել 

այնպիսի պայմաններ, որոնց դեպքում երեխան կկարողանա կրթություն ստանալ, 

հնարավորինս ինքնուրույն լինել և ներգրավվել հասարակության մեջ։ Առկա իրավիճակը 

փոխելու համար անհրաժեշտ է կրթել հասարակությանը` սերմանելով հարգանք բոլոր 

մարդկանց իրավունքների հանդեպ: Այս տեսանկյունից ուշագրավ է ներառական 

կրթության հասկացության նշանակությունը, որը իրենից ներկայացնում է մի գործընթաց, 

որը հնարավորություն է տալիս կրթության առանձնահատուկ պայմանների կարիք ունեցող 

(ԿԱՊԿՈՒ) երեխաներին հավասար իրավունքներով կրթություն ստանալ դպրոցում:  

ԿԱՊԿՈՒ անձանց կրթության նպատակը՝ կրթության առանձնահատուկ պայմանների 

կարիք ունեցող անձանց իրենց ընդունակություններին և կարողություններին 

համապատասխան և առողջությանը համարժեք ուսումնական միջավայրում նրանց 

հասարակական հարմարեցման, ինքնասպասարկման ունակությունների ձեռքբերման, 

աշխատանքային, մասնագիտական գործունեության և ընտանեկան կյանքին 

պատրաստվածության ապահովումն է (Կրթության առանձնահատուկ պայմանների կարիք 

ունեցող /ԿԱՊԿՈՒ/ անձանց կրթության մասին ՀՀ օրենք, Հոդված 4, Կետ 1 /ընդունվել է 

25.05.2005/): Այն ենթադրում է կրթության մատչելիություն բոլորի համար, երեխաների 

ամենատարբեր կարիքների բավարարմանն ուղղված բոլոր տեսակի միջոցների  

ապահովում, ինչը հանրակրթական դպրոց մտնելու այցեքարտ է ընձեռնում հատուկ 

կարիքներ ունեցող երեխաներին:  

Ներառական կրթություն իրականացնող դպրոցների խնդիրներից մեկն է կրթության 

առանձնահատուկ պայմանների կարիք ունեցող երեխաների լիարժեք ներառումը և 

մասնակցությունը հասարակական կյանքում: 

Եթե ներառական կրթության ներդրած փոփոխությունները ուսուցումն ավելի արդյունավետ 

դարձնեն, ապա կշահեն բոլոր երեխաները, այլ ոչ միայն առանձնահատուկ կրթության 

կարիքներ ունեցողները: 

Ներառում չի նշանակում բոլորին ձուլելու կամ միատեսակ դարձնելու ձգտում: Այն 

ընդունում է, որ երեխաները սովորում են տարբեր արագությամբ, իսկ ուսուցիչներին 

անհրաժեշտ են հատուկ հմտություններ՝ ուսուցման գործընթացի ճկունությունն 

ապահովելու համար:  

ԿԱՊԿՈՒ երեխաների ընդգրկումը հանրակրթական դպրոցներ կստիպի ուսուցիչներին 

կիրառել նոր՝ դեպի երեխան կողմնորոշված մեթոդներ, ապահովել մեծ թվով 

մասնակիցների ընդգրկվածություն ուսումնական գործընթացում:  

Այսպիսով, կարելի է եզրակացնել, որ ներառական կրթությունը նպաստում է 

հասարակության բոլոր անդամների հնարավորությունների հավասարեցմանը, որոնք 

անցյալում անհնար էին: Ներառական կրթությունը մարդու իրավունք է, այն ապահովում է 

լավ կրթություն: Դպրոցում երեխաներին միմյանցից առանձնացնելու օրինական հիմքեր 

չկան և երեխաները պետք է սովորեն միասին: Բոլոր երեխաներին պետք է կրթություն, որը 

կօգնի նրանց հարաբերություներ հաստատել և պատրաստվել կյանքին հասարակության 

մեջ: Միայն ներառական մոտեցումը կարող է  նպաստել բարեկամության, հարգանքի ու 

փոխըմբռնման հաստատմանը: 

 

Ուսուցչի դերը ներառական կրթության մեջ 

Ֆլորիանը և Ռուսը (2008) պնդել են, որ «Յուրաքանչյուր ուսուցչի խնդիրն է պատրաստել 

մարդկանց մուտք գործել մասնագիտություն, որը պահանջում է անհատական և կոլեկտիվ 

պատասխանատվություն բարելավելու բոլոր երեխաների ուսուցումը և 

մասնակացությունը»: Ներառական կրթության հիմնական գործընթացը ենթադրում է, որ 

հանրակրթական դասարանի ուսուցիչն ունի որոշակի գիտելիքներ և պատկերացում 

տարբեր ունակություններով և կարողություններով սովորողների կարիքների մասին,  

ծանոթ է կրթական մեթոդներին և ուսումնական պլանների ռազմավարությանը: Այս 

տեսանկյունից ուսուցիչը կարևորագույն դեր է խաղում կրթության որակի ապահովման 

հարցում և, միաժամանակ, ուսուցչի որակն ամենից շատ պայմանավորում է սովորողի 

հաջողությունը, քան որևէ այլ գործոն` ներառյալ դասարանի միջավայրային պայմանները: 

Ամենուրեք ներառական կրթությունը հատուկ կարիքներով երեխաների համար առավել 

նախընտրելի մոտեցումն է: Պարզ է, որ հատուկ կարիքներով երեխաները պետք է 

կրթություն ստանան հանրակրթական կառույցներում` առավելագույնս իրենց 

ունակություններին և կարողություններին համապատասխան, և չպետք է մեկուսացվեն 

հատուկ դպրոցում, քանզի կրթությունը այնտեղ չի կարող առաջընթաց ապահովել` անգամ 

բոլոր համապատասխան նյութերով, մեթոդներով և ծառայություններով հագեցած լինելու 

պարագայում /Ալլեն և Շվարց, 2001/: Այս շրջանակներում ուսուցիչների դերն է ոգևորել 

հատուկ կարիքներով սովորողներին ընտրություն կատարել ինչքան հնարավոր է հաճախ, 

լինել ազատ, սովորել իրենց իսկ միջավայրում և հաջողություններ ունենալ:  

Ուսուցիչները խթանում են ուսումնական գործընթացը` ուղղորդելով, ոգևորելով, 

համագործակցելով և փորձելով կիրառել ուսուցման բազմակի մեթոդներ, որոնք 

նախատեսված են տարբեր ուսումնական ոճերի համար և հեշտացնում են ընտրություն 

կատարելու կարողությունն աշակերտի կողմից և ինքնուրույն գործելու ունակությունը: 

Ինչևէ, ներառական դպրոցում հատուկ կարիքներով երեխաների հետ աշխատող 

ուսուցիչների պատրաստումը և օժանդակումը կարծես թե փոփոխություններ է ապրում։ 

 

Դպրոցներում ներառական կրթություն իրականացնող  մասնագետների 

մոտեցումներ 

Ներառական կրթություն իրականացնող դպրոցների մասնագետները նշում են, որ 

հանրակրթական դպրոցներում հնարավորություն ունեն սովորելու կրթության 

առանձնահատուկ պայմանների կարիք ունեցող երեխաները և անքննելի է այն տեսակետը, 

որ հանրակրթական դպրոցներում նրանց ներգրավվածությունը բերում է ունեցած 

հնարավորությունների առաջընթացի, քան ենթադրվում էր մի քանի տարի առաջ: 

Առաջնային դերերից մեկը սոցիալական համագործակցությանն է, քանի որ սովորելով 

հանրակրթական միջավայրում` ԿԱՊԿՈՒ երեխաները հնարավորություններ են ունենում 

ներգրավվել ուսումնական տարբեր գործունեություններում, տեսնել և զգալ դասընկերների 

կարողություններն ու հմտությունները, և կամա թե ակամա ձգտումներ ունենալ: Այս 

երեխաները հնարավորություն են ունենում իրենց տարեկիցներից և 

համադասարանցիներից տեսնել, լսել և սովորել ոչ միայն ճանաչողական գիտելիքներ, այլև 

սոցիալական, հաղորդակցական, վարվեցողության շատ հմտություններ, որոնք կարևոր 

նշանակություն ունեն առօրյա կյանքում: Վերջին տարիների ընթացքում աշակերտների 

սոցիալական ներգրավվածությունը հասել է նրան, որ  նրանք ընդգրկվում են ինչպես 

անհատական, այնպես էլ զույգերով, խմբային, խաղային գործունեության մեջ` 

պահպանելով այդ գործունեությունների պահանջները, ազատ շփումը, 

համագործակցությունը, պատասխան տալու կարողությունը։ Այդուհանդերձ, ներառական 

կրթությունը ամբողջ աշխարհում դեռ ունի անցնելու զարգացման երկարատև ճանապարհ, 

և մեր երկրում այն բավականին բարդ ու դժվար է ընթանում, քանզի ունի չմշակված և 

չհարմարեցված մեթոդաբանություն, գնահատման համակարգ, թերի պատրաստված 

մասնագետներ և մասնագիտական որակը չկարևորող տնօրեններ:  

Ըստ մասնագետների կարծիքի, ներառական կրթության զարգացման 

արդյունավետությունը կարելի է կապել ոլորտում աշխատող յուրաքանչյուր մարդու 

բարեխիղճ մոտեցման և գրագետ լուծումների հայթայթման հետ: Կարևոր է և անհրաժեշտ.  

 ԶԼՄ-ների միջոցով գրագետ և հաճախակի լուսաբանումները,  

 մասնագետների պարբերական վերապատրատումները, 

 դպրոցներում ողջ անձնակազմի խորքային վերապատրաստումները, 

 հաշմանդամություն ունեցող երեխաների ծնողների վերապատրաստումները և 

խորհրդատվությունը, 

 համապատասխան մասնագետների ընդգրկումը ներառական կրթություն 

իրականցնող դպրոցներում, 

 դասարաններում աշակերտների քանակի նվազեցումը, 

 բազմամասնագիտական թիմի անդամների հավելումը՝ էրգոթերապևտ, 

արտթերապևտ, ֆիզոթերապևտ և այլն: 

ԿԱՊԿՈՒ երեխաների  ծնողների մոտեցումներ 

 Ներառական կրթություն իրականացնող դպրոցներ հաճախող երեխաների ծնողները 

օրեցօր ավելի շատ գիտելիքներ և տեղեկատվություն են ձեռք բերում տվյալ ոլորտի 

վերաբերյալ, ինչը օգնում է նրանց ձևավորել իրենց աշխարհայացքը և հստակ սահմանել 

առկա իրավիճակը իրենց ուրույն տեսանկյունից: 

Անկախ այն փաստից, թե ինչպիսի խնդիրներ ունեն ներառական դասարաններում 

ընդգրկված ԿԱՊԿՈՒ երեխաները՝ մանր մոտորիկայի, կենտրոնացման, շարժողական, 

լսողության, ճանաչողության, արագ վերատադրելու և այլն, գիտելիք ստանալու հարցում 

այն երբեք խոչընդոտ չպետք է լինի: Ծնողի համար կարևոր է գտնել այն դպրոցը, որտեղ 

կարող են համբերատար աշխատել երեխայի հետ՝ կենտրոնանալով ոչ թե նրա թույլ 

կողմերի, այլ ուժեղ կողմերը զարգացնելու վրա: Այսպիսով, շատ ծնողներ իրենց ԿԱՊԿՈՒ 

երեխաների համար դպրոցից ակնկալում են հետևյալը. 

 մատչելի միջավայրային պայմանների ապահովում, 

 երեխայի անհատական ուսուցման ծրագրի ապահովում` հաշվի առնելով երեխայի 

ընդունակությունները, հնարավորություններն ու կարիքները, 

 համապատասխան մասնագետների և հոգեբանամանկավարժական անձնակազմի 

առկայություն:  

Ցավալի է այն փաստը, որ մեր դպրոցները դեռ ամբողջությամբ պատրաստ չեն լիակատար 

ներառական կրթության: Ուսումնական հաստատությունների համար շարունակում են 

լուրջ մարտահրավերներ մնալ հաշմանդամություն ունեցող երեխաների համար մատչելի 

միջավայրային պայմանների ապահովումը /թեքահարթակներ, հատուկ հարմարեցված 

պետքարաններ, դպրոցների տրանսպորտ, թույլ լսողությամբ երեխաների համար խմբային 

և անհատական  ձայնահզորացնող սարքեր, թույլ տեսողությամբ երեխաների համար մեծ 

տառատեսակներով գրքեր և այլն/: Այս ամենին անհրաժեշտ է ավելացնել ուսումնական 

հաստատություններում աշխատող անձնակազմի հոգեբանական գործոնը, երբ 

ուսուցիչները ուղղակի պատրաստ չեն և չունեն համապատասխան հմտություններ 

ԿԱՊԿՈՒ երեխայի հետ աշխատելու համար: Այս բոլորը իրականացնելու համար 

անհրաժեշտ են՝ միջոցներ, ժամանակ, մտածելակերպի փոփոխություն, ինչը հնարավոր է, 

ժամանակի ընթացքում կգտնի իր լուծումները: Չափազանց կարևոր է, որպեսզի ուսուցիչը 

գիտակցի, որ միայն երեխայի ներկայությունը դասարանում չի ապահովում նրա 

կրթությունը և մասնակցությունը:  

Այդուհանդերձ կարևոր փաստ է, որ կրթության առանձնահատուկ պայմանների կարիք 

չունեցող երեխաների հետ միևնույն դասարանում սովորելը, նրանց հետ միևնույն 

միջավայրում շփվելը, հաղորդակցվելը և խաղալը հանգեցնում է ներառված երեխաների 

առավելագույն զարգացմանը, սոցիալական հմտությունների ձևավորմանն ու 

ամրապնդմանը: Այստեղ երեխան իրեն զգում է իբրև հասարակության լիիրավ անդամ՝ 

չենթարկվելով խտրականության: Այս ամենը իհարկե դրական է անդրադառնում ամբողջ 

դասարանի և դպրոցական միջավայրի վրա, քանի որ երեխաների մեջ ձևավորվում է 

լիարժեք վերաբերմունք ընկերոջ հանդեպ, հոգատարության, ջերմության զգացում, 

միասնական ուժերով դժվարությունը հաղթահարելու ձգտում, փոխօգնություն, նպատակին 

հասնելու ոգևորություն և բերկրանք, հումանիզմ մարդ արարածի հանդեպ: Համաձայն 

ծնողների մեկնաբանությունների, վաղուց արդեն եկել է այն ժամանակը, որ մեր 

հասարակությունը առողջ մտածողությամբ նայի շատ ու շատ երևույթների, այդ թվում՝ 

ներառական կրթությանը, ընդունի, որ յուրաքանչյուր երեխա իրավունք ունի ստանալու 

լիարժեք կրթություն, իրեն զգալու առողջ, առանց կարծրատիպության հասարակության 

մասնիկ, զգալ իրեն պիտանի, ընդունված ու սպասված հենց այդ նույն հասարակության 

ներսում:  

Հաշմանդամություն ունեցող երեխան ավելի քան մնացածը, աջակցություն և ընդունված 

լինելու կարիք է զգում: Եթե դպրոցում չկա հանդուրժողականություն, երեխային որպես 

լիիրավ անդամ ընդունելու պատրաստակամություն, ուրեմն իզուր է խոսել մյուս 

գործոնների և բացթողումների մասին, որոնք ժամանակավոր բնույթ են կրում և լուծելի են: 

 

Ուսուցիչ-ծնող կապի անհրաժեշտությունն ուսումնական գործընթացում 

Ինչ խոսք, ներառական գործընթացը չի կարող սահմանափակվել միայն դպրոցով. դրա 

երկու գլխավոր դերակատարներն են ուսուցիչները և ծնողները, որոնց ուսերին է ամենօրյա 

աշխատանքի մեծ բաժինը: Հարցին լուծում տալու համար տվյալ  դեպքում,  ուսուցիչ-



15 
 

աշակերտ անընդհատ կապից  բացի, պահանջվում է, իհարկե, ուսուցիչ-ծնող երկկողմանի 

մշտական փոխհամագործակցություն և փոխվստահություն: Մեր աշակերտների անմեղ-

վտանգավոր այն տարիքն է, որ չարժի ոչ լուն փիղ դարձնել, ոչ էլ շատ հանգիստ լինել:  

Վերադառնալով ուսուցչի և ծնողի համագործակցությանը` հավելենք, որ ուսուցիչ-ծնող 

կապն աշակերտի ուսումնադաստիարակչական գործընթացի նպատակային և բարեհաջող 

կազմակերպման կարևորագույն բաղադրիչ օղակներից է: Մենք ունենք մեկ ընդհանուր 

նպատակ՝ կրթել, դաստիարակել, զարգացնել երեխային, ուստի մեր 

փոխհամագործակցությունը և միմյանց հետ մշտական կապ պահպանելը բխում է հենց այդ 

նպատակի իրագործումից, երկու կողմերի շահերից, բայց ոչ, երեք կողմերի շահերից. 

չմոռանանք աշակերտին, որն այս ողջ գործընթացի կենտրոնն է, այն կենտրոնը, որի շուրջ 

պտտվում է մնացյալ ամեն բան։ Կրթված և գիտելիքներով զինված սերունդ 

դաստիարակելիս  ծնող-ուսուցիչ, ուսուցիչ-ծնող փոխհամագործակցության համատեղ 

աշխատանքի գլխավոր նպատակը նախ և առաջ աշակերտի ուսումնական 

առաջադիմությունն է։ Հարկավոր է, որպեսզի կրթական գործընթացի բոլոր 

դերակատարները պատրաստ լինեն համագործակցելու միմյանց հետ, քանի որ միայն այս 

կերպ հնարավոր է ապահովել լիարժեք ներառական կրություն։ 

Մարդկային կյանքը լուցկու տուփի նման է. նրան շատ լուրջ վերաբերելը ծիծաղելի է, 

անլուրջ վերաբերելը`   վտանգավոր։ 

Անհատական  հետազոտության  արդյունքներ 

Աշխատում  եմ Դդմաշեն գյուղի միջնակարգ դպրոցում։ Հիմնական դպրոցում ունենք մեկ 

աշակերտ, ով տեղափոխվել է հատուկ դպրոցից և ընդգրկված է ներառական  կրթության 

համակարգում։ Քանի որ առաջին անգամ ենք աշխատում նման երեխայի հետ, 

աշխատանքը դժվար է և աշխատատար։ Դպրոցում ունենք ներառական կրթության 

մանկավարժահոգեբանական թիմ, որտեղ ընդգրկված են հոգեբանը և ուսուցչի 

օգնականները։ 

Հետազոտական աշխատանքիս ընթացքում իմ առջև խնդիր եմ ունեցել պարզել ներառական 

կրթության իրականացման առանձնահատկությունները հանրակրթական  դպրոցի 

օրինակով։ Աշխատանքում ունեցած դժվարությունները տարբեր դասընթացների 

մասնակցելու ցանկություն առաջացրին։  

Մասնակցել եմ ՄԱԿ-ի Հաշմանդամություն ունեցող անձանց իրավունքների 

պաշտպանության գործընկերության ծրագրի (UNPRPD) շրջանակներում ՄԱԿ-ի 

հայաստանյան գրասենյակը «ՍՈՐՍ» հաշմանդամություն ունեցող երեխաների և նրանց 

ընտանիքների աջակցության հիմնադրամի հետ համատեղ 2021 թվականի նոյեմբերի 5-ին և  

6-ին կազմակերպած «Հաշմաանդամություն ունեցող երեխաների հիմնախնդիրներ» 

խորագրով ծնողական համաժողովին։ 

Համաժողովի նպատակն էր փորձի փոխանակման հարթակ հանդիսանալով, համախմբել 

հատուկ կարիքներ ունեցող երեխաների ծնողներին, նպաստել հաշմանդամություն ունեցող 

երեխաների ծնողների և պետական համապատասխան կառույցների միջև 

համագործակցության հարթակի ստեղծմանը։ 

Համաժողովի օրակարգում քննարկվել են և վեր հանվել հաշմանդամություն ունեցող 

երեխաների ծնողների կողմից մշտապես բարձրաձայնվող խնդիրները և դրանց լուծման 

ուղիները՝ 

 Առողջապահական ոլորտ 

 Սոցիալական ոլորտի սպասարկում 

 Կրթական ոլորտի հիմնահարցեր 

 Իրազեկում, իրավունքներ, խտրականություն 

 Միջավայրային հարմարեցում, մատչելիություն և տրանսպորտային խնդիրներ 

Ուսումնական հաստատություններում առկա դժվարություններ 

1․ Մասնագետների կարծիքը 

 Ծնողների մի մասը վախենում է հասարակական կարծիքից և իրեն ճնշված է զգում, 

հենց սա է պատճառը, որ տարիներ շարունակ նրանք կրթության և զարգացման 

առանձնահատուկ պայմանների կարիք ունեցող երեխաներին, այսպես ասած, 

թաքցնում են։ Ավելի հաճախ  նախընտրում են մասնավոր ծառայություններն ու 

հատուկ վերականգնողական կամ զարգացման կենտրոնները, որտեղ 

վերաբերմունքն իրենց հանդեպ շատ ավելի բարյացկամ է։ 

 Կրթության և զարգացման առանձնահատուկ պայմանների կարիք ունեցող 

երեխաների ծնողներն ունեն մտավախություն, թե ինչպես կվերաբերվեն մյուս 

երեխաներն իրենց երեխաներին։ Վերապատրաստումների բացթողումը, որն 

ընդհանուր է թե ծնողների, թե հաստատության աշխատակազմի համար։ 

Մասնագետները չգիտեն՝ ինչ անել, ինչ մեթոդներով աշխատել երեխաների հետ, 

նույնը ծնողների մասով։ Կողմերի հետ երկուստեք աշխատանք պետք է տարվի։ Մենք 

ներառական կրթության կողմնակից ենք, սակայն շատ բացթողումներ ունենք։ 

Անհրաժեշտ է իրազեկման լայն աշխատանքներ կատարել և, իհարկե, անցկացնել 

վերապատրաստման դասընթացներ։  

 Քանի դեռ երեխան փոքր է, ծնողները  չեն տեսնում  խնդիրը, դժվարությունը, երբ 

արդեն երեխան դպրոցական համակարգում է, այդ խնդիրը նկատելի է դառնում և 

վերածվում է բարդույթի։ Նրանց մեծ մասը չի համաձայնվում մասնագետի 

եզրակացության բովանդակության հետ, չի ուզում ընդունել, որ երեխային  պետք է 

անհատական մոտեցում, նրա զարգացման խնդիրը լուծելու համար։ Մենք 

աշխատում ենք ծնողների հետ, ովքեր ունեն կրթության և առանձնահատուկ 

պայմանների կարիք ունեցող երեխաներ։ Մեր նպատակն այն է, որ ծնողները 

չթաքցնեն կրթության և զարգացման առանձնահատուկ պայմանների կարիք ունեցող 

երեխաներին։ 

2․ Ծնողների կարծիքը 

 Ես՝ որպես ծնող, կողմ եմ եղել հատուկ դպրոցների գոյությանը, մենք երեխային 

բերեցինք հանրակրթական դպրոց, որպեսզի կրթությունն այստեղ շարունակի, բայց 

արդյունք չենք տեսնում, չկան մասնագետներ, չկան պայմաններ։ Հայաստանի  

կրթության համակարգում ներառական կրթություն չպիտի ներդրվեր, սա մեր 

մտածելակերպին չի համապատասխանում։ 

 Իմ որդին սկզբում հաճախեց մեր գյուղի դպրոց:  Սկբնական շրջանոմ ամեն ինչ հարթ 

էր թվում: Հետո, երբ դպրոցի աշխատողները սկսեցին ուշադրություն դարձնել  

խնդիրներին,  անտարբեր դարձան` ակնարկում էին երեխայիս հատուկ դպրոց 

տեղափոխելու մասին:  Ես  հասկացա, որ շատ դժվար է լինելու։ Համատեղ երեխաս 

հաճախում է զարգացման կենտրոն, որից գոհ ենք։ 

 Աշխատողները չեն կարողանոմ շփվել խոսքի զարգացման խնդիրներ ունեցող 

երեխաների հետ, քանի որ վերապատրաստված չեն և շատ չեն աշխատել նման 

երեխաների հետ: Դրա համար էլ նրանք չեն ուզում աշխատել ԿԱՊԿՈՒ երեխաների 

հետ և վերաբերմունքով ցույց են տալիս, որ ԿԱՊԿՈՒ երեխաների համար կան 

զարգացման, վերականգնողական կենտրոններ: 

 Շաբաթական մի քանի անգամ երեխային տանում եմ վերականգնողական կենտրոն, 

իհարկե, ստիպված, քանի որ դպրոցում չեն կարող մատուցել անհրաժեշտ 

ծառայությունները: Այդ պատճառով առաջ են գալիս հավելյալ ծախսեր` 

տեղափոխում, տրանսպորտ և այլն։ 

 Նկատել եմ, որ երեխայիս նկատմամբ ուսուցիչն ունի տարբերվող վերաբերմունք։ Դա 

նկատել են նաև մյուս ծնողները և ինձ հասկացնում են, որ երեխայիս տեղափոխեմ 

հատուկ դպրոց։ Այս խնդիրը մենք չենք տեսել այլ երկրում, քանի որ կային հատուկ 

մասնագետներ և մասնագիտական թիմը հիանալի աշխատանք էր կատարում։ Դրա 

համար ես էլ, երեխաս էլ միշտ կաշկանդված ենք։ 

 Ֆիզկուլտուրայի ժամին երեխաս չի կարող գնալ և չեն էլ տանում, ես եմ գնում իր 

մոտ: Արդյունքում, եթե ես էլ չգնամ, ապա նա մենակ պետք է նստի և սպասի դասի 

ավարտին։ 

 Երեխաս մեկ տարի սովորում է դպրոցում, դեռ ԱՈւՊ չունի, այսինքն թուղթը կա իր 

անուն ազգանունով, բայց դատարկ է: Դա է իմ երեխայի ԱՈւՊ-ը: Ես իրավունք ունե՞մ 

բողոք ներկայացնել դպրոցի դեմ։  

Եզրակացություն 

Հայաստանի Հանրապետությունում ներառական կրթության արդյունավետությունն ի 

սկզբանե իր զարգացման ընթացքում ունեցել է բացթողումներ և հապճեպություն, քանի որ 

առաջին իսկ օրվանից այն դժգոհությունների և խուճապի պատճառ հանդիսացավ:  

Ուսուցիչների և ծնողների մի զգալի մասը չի ընդունում ներառական կրթության 

գաղափարներն ու սկզբունքները, առկա են կարծրատիպեր, որոնք խոչընդոտում են 

ներառականության գաղափարի ներդրմանը:   

Ուսուցիչները չունեն անհրաժեշտ գիտելիքներ ու կարողություններ՝ ԿԱՊԿՈՒ երեխաների 

հետ արդյունավետ ուսուցման գործընթաց կազմակերպելու և անցկացնելու համար:  

Թույլ է ուսուցիչների և ծնողների համագործակցությունը, չկան տեղեկատվության 

փոխանակման և արդյունավետ հաղորդակցման մեխանիզմներ:  

Դպրոցներում հստակեցված չեն ԿԱՊԿՈՒ երեխաների հետ տարվող աշխատանքների 

ժամանակացույցը, հաճախակի խախտվում են դասապրոցեսին նրանց մասնակցության 

բնականոն ընթացքը:  

Ուստի այն մանկավարժական թիմը, որն իր համար ընտրել է ներառական գործընթացի 

իրականացնում, առաջին հերթին պետք է յուրացնի ներառական կրթության կարևորագույն 

սկզբունքները․ 

1. մարդկային արժեքները կախված չեն նրա ընդունակություններից և նվաճումներից, 

2. յուրաքանչյուրն էլ կարող է զգալ և մտածել,  

3. յուրաքանչյուրը շփվելու և հասկացված լինելու իրավունք ունի,  

4. բազմազանությունը լրացնում է մարդու կյանքի բոլոր բացթողումները,  

5.  լիարժեք կրթությունը կարող է իրականանալ տարբեր փոխհարաբերությունների 

պայմաններում,  

6. բոլոր հասակակիցները աջակցության և ընկերության կարիք ունեն,  

7. սովորողի նվաճումը կայանում է նրանում, թե նա ինչ կարողացավ անել, այլ ոչ թե 

հակառակը,  

8.  բոլոր մարդիկ մարդկանց կարիք ունեն։  

Առաջարկություններ 

 

1. Ծնողների համար կազմակերպել դասընթացներ, սեմինարներ, տրամադրել 

խորհրդատվություններ ներառական կրթության գաղափարների և դրանց ներդրման 

քայլերի  վերաբերյալ:   

2. ԱՈւՊ-ների վարման կարգում կատարել փոփոխություններ և լրացումներ՝ 

մեծացնելով այդ գործընթացում ներգրավված բոլոր կողմերի 

պատասխանատվությունները և ուժեղացնելով վերահսկողությունը:  

3. Կազմակերպել քննարկումներ, բանավեճեր ուսուցիչների և ծնողների 

մասնակցությամբ: 

4. Կարծրատիպերի վերացման համար կազմակերպել ցուցադրումներ, 

ներկայացումներ, ներկայացնել հաջողված պատմություններ և այլ միջոցառումներ: 

5. Բարելավել ուսուցիչների, ծնողների, հատուկ մանկավարժների հաղորդակցման և 

անհրաժեշտ տեղեկատվության փոխանակման հնարավորությունները։ 

Գրականություն 

 

1. Կրթության առանձնահատուկ պայմանների կարիքի գնահատումը դպրոցական 

մակարդակում, մեթոդական ուղեցույց 

2. Հաշմանդամություն ունեցող երեխաների՝ կյանքի դժվարին իրավիճակում հայտնված 

խնամակալների ներգրավման ուղեցույց ուսուցչի համար, Երևան 2022 

3. Ներառական կրթության կազմակերպման մեթոդական ուղեցույց ձեռնարկ, Երևան 

2017 հեղինակային հրատարակություն 

4. Կոնվենցիա հաշմանդամություն ունեցող անձանց իրավունքների մասին ՄԱԿ 1993// 

ՀՀ-ում ուժի մեջ մտած հոկտեմբերի 22-ին, Երևան 2010 

5. Ներառական կրթության կազմակերպման պետական կարգ 

6. Բժշկահոգեբանամանկավարժական գնահատման կենտրոն (մարդիկ, թվեր, 

փաստեր) 

Հատուկ կրթության գիտամեթոդական տեղեկատու, մաս 5, Երևան 2011 

 

 

 

 

 

 

 

 

 

 

 

 

 


